
Deċiżjoni 11 ‑ Mozzjonijiet – Avviżi Legali ‑ Ammissibilità ta’ emendi

	
	

	Deċiżjoni tas‑Sedja mogħtija mill‑Ispeaker Lawrence Gonzi

	
	

	Talba
	Magħmula f’Seduta 264 tas‑16 ta’ Mejju 1994 mill‑Kap tal‑Oppożizzjoni, l‑Onor. Alfred Sant, dwar l‑ammissibilità ta’ emenda mressqa mill‑Gvern li tinnega mozzjoni tal‑Oppożizzjoni għall‑annullament ta’ Avviż Legali 49 tal‑1994 dwar l‑Assoċjazzjoni tal‑Kunsilli Lokali

	
	

	Bażi
	Att dwar l‑Interpretazzjoni (Kap. 249) – Artiklu 11(1)
Erskine May, 21 Edizzjoni, pġ. 547

	
	

	Mogħtija
	Seduta 264 tas‑16 ta’ Mejju 1994

	
	

	Konklużjoni
	L‑Ispeaker irrimarka li mozzjoni ppreżentata quddiem il‑Parlament fir‑rigward ta’ leġiżlazzjoni sussidjarja tista’ titlob waħda minn żewġ affarijiet: jew l‑annullament totali ta’ dak l‑Avviż Legali jew inkella l‑emenda ta’ dak l‑Avviż Legali. L‑uniċi emendi aċċettabbli għal tali mozzjoni huma jew emenda ta’ korrezzjonijiet ta’ żbalji ‑ li naturalment wieħed bilfors irid jaċċettahom ‑ jew inkella emenda għall‑mozzjoni oriġinali li flok titlob l‑annullament tal‑Avviż Legali, titlob emenda tal‑Avviż Legali.

L‑Ispeaker iddeċieda li emenda li tispiċċa ‘Għalhekk din il‑Kamra tapprova l‑istess regolamenti’ – kif propost mill‑Gvern ‑ ma hix aċċettabbli.

	
	

	Sfond
	L‑Oppożizzjoni ressqet mozzjoni sabiex l‑Avviż Legali 49 tal‑1994 dwar il‑Kunsilli Lokali, jiġi annullat. Din il‑Mozzjoni tressqet għad‑diskussjoni fil‑ħin tal‑Gvern. Waqt id‑diskussjoni, il‑Prim Ministru talab li jressaq emenda. 

	
	

	Analiżi
	Fid‑dawl tal‑emenda li xtaq iressaq il‑Gvern qamu żewġ kwistjonijiet:
· jekk setgħetx issir emenda 
· jekk iva, allura liema emendi kienu aċċettabbli u kif kellha tkun il‑proċedura biex is‑Sedja tiddeċiedi.

	
	

	Deċiżjoni
	Se nagħti ruling fuq il‑punt li tqajjem aktar kmieni f’din il‑Kamra. Jiena rajt il‑Kapitlu 249 tal‑Liġijiet ta’ Malta u rreferejt ukoll għal paġna 547 tal‑Erskine May, Edizzjoni 21. Din il‑kwistjoni hija prinċipalment regolata b’subartiklu 11(1) tal‑Kap. 294 tal‑Liġijiet ta’ Malta li fost affarjiet oħra jgħid:

‘Meta Att tal‑Parlament jew Att ieħor mgħoddi mill‑Leġiżlatura ta’ Malta jew Ordinanza tagħti setgħa għall‑għemil ta’ regoli jew regolamenti jew leġiżlazzjoni sussidjarja oħra ta’ din ix‑xorta, kull leġiżlazzjoni bħal dik li ssir bis‑saħħa ta’ dawk is‑setgħat wara l‑bidu fis‑seħħ ta’ dan l‑Att għandha titqiegħed fuq il‑Mejda tal‑Kamra u jekk, fi żmien tmienja u għoxrin jum wara li hekk titqiegħed, il‑Kamra tirriżolvi li għandha tiġi annullata jew emendata, din għandha minnufih tieqaf mis‑seħħ jew tiġi hekk emendata.’

Dan ifisser li mozzjoni ppreżentata quddiem dan il‑Parlament fir‑rigward ta’ leġiżlazzjoni sussidjarja tista’ titlob waħda minn żewġ affarijiet: jew l‑annullament totali ta’ dak l‑Avviż Legali jew inkella l‑emenda ta’ dak l‑Avviż Legali.

Il‑mozzjoni li l‑Kamra għandha quddiemha qed titlob l‑annullament tal‑Avviż Legali u l‑uniċi emendi li huma aċċettabbli taħt dan l‑artiklu huma jew emenda ta’ korrezzjonijiet ta’ żbalji ‑ li naturalment wieħed bilfors irid jaċċettahom ‑ jew inkella emenda għal mozzjoni oriġinali li flok titlob l‑annullament tal‑Avviż Legali, titlob emenda tal‑Avviż Legali. Dawk huma biss iz‑żewġ ċirkostanzi fejn is‑Sedja lesta li taċċetta emenda għall‑mozzjoni, ċjoè jew emenda bħala korrezzjoni jew inkella emenda għall‑mozzjoni li titlob emenda għall‑Avviż Legali u tintalab emenda għal dik il‑mozzjoni fejn titlob l‑annullament.

Konsegwentement, emenda għall‑mozzjoni li titlob konferma ta’ Avviż Legali kif inhu mhijiex aċċettabbli.

Issa f’dawn iċ‑cirkostanzi biex is‑Sedja tkun tista’ tiddeċiedi jekk mozzjoni hijiex aċċettabbli jew le, trid tiġi a konjizzjoni ta’ din l‑emenda u l‑ewwel trid tkun taf l‑emenda x’inhi. Naturalment, jekk l‑emenda tiġi proposta, tkun ġiet aċċettata biss jekk is‑Sedja tiddikjara li hija accettata u titlob sekondant. Jekk ma tkunx aċċettata ma jintalabx sekondant u jingħata ruling li mhijiex aċċettata.
	
Jiena għamilt riferenza għall‑paġna 547 tal‑Erskine May, Edizzjoni 21 li tittratta n‑negative procedure u bażikament tispjega l‑proċedura użata fil‑Parlament Ingliż, però m’iniex qed norbot ma’ dak li hemm fl‑Erskine May għaliex għandna artiklu partikolari fil‑Liġi prinċipali tagħna u lanqas huma standing orders. Jien jidderiġini l‑Artiklu 11 ta’ Kap. 249 ta’ dawn il‑Liġijiet u qed nibbaża r‑ruling tiegħi fuq dak li qed jgħid dan l‑artiklu, iktar milli fuq id‑direzzjoni u l‑indikazzjoni li qed jagħti l‑Erskine May.



